
过隐空和尚故居  

刘长卿 

自从飞锡去 人到沃洲稀 林下期何在 山中春独归  

踏花寻旧径 映竹掩空扉 寥落东峰上 犹堪静者依  

 

过萧尚书故居见李花 感而成咏  

刘长卿 

手植已芳菲 心伤故径微 往年啼鸟至 今日主人非  

满地谁当扫 随风岂复归 空怜旧阴在 门客共沾衣  

送袁处士  

刘长卿 

闲田北川下 静者去躬耕 万里空江菼 孤舟过郢城  

种荷依野水 移柳待山莺 出处安能问 浮云岂有情  

酬李侍御登岳阳见寄  

刘长卿 

想见孤舟去 无由此路寻 暮帆遥在眼 春色独何心  

绿水潇湘阔 青山鄠杜深 谁当北风至 为尔一开襟  

喜晴  

刘长卿 

晓日西风转 秋天万里明 湖天一种色 林鸟百般声  

霁景浮云满 游丝映水轻 今朝江上客 凡慰几人情  

 

第一百四十八卷 

夏口送徐郎中归朝  

刘长卿 

星象南宫远 风流上客稀 九重思晓奏 万里见春归  

棹发空江响 城孤落日晖 离心与杨柳 临水更依依  

鄂渚听杜别驾弹胡琴  

刘长卿 

文姬留此曲 千载一知音 不解胡人语 空留楚客心  

声随边草动 意入陇云深 何事长江上 萧萧出塞吟  

过鹦鹉洲王处士别业  

刘长卿 

白首此为渔 青山对结庐 问人寻野笋 留客馈家蔬  

 

古柳依沙发 春苗带雨锄 共怜芳杜色 终日伴闲居  

寄万州崔使君 令钦  

刘长卿 

时艰方用武 儒者任浮沈 摇落秋江暮 怜君巴峡深  

丘门多白首 蜀郡满青襟 自解书生咏 愁猿莫夜吟  

送马秀才移家京洛便赴举  

刘长卿 

自从为楚客 不复扫荆扉 剑共丹诚在 书随白发归  

旧游经乱静 后进识君稀 空把相如赋 何人荐礼闱  

送南特进赴归行营  

刘长卿 

闻道军书至 扬鞭不问家 虏云连白草 汉月到黄沙  

汗马河源饮 烧羌陇坻遮 翩翩新结束 去逐李轻车  

送道标上人归南岳  

刘长卿 

悠然倚孤棹 却忆卧中林 江草将归远 湘山独往深  

白云留不住 渌水去无心 衡岳千峰乱 禅房何处寻  

送梁侍御巡永州  

刘长卿 

萧萧江雨暮 客散野亭空 忧国天涯去 思乡岁暮同  

到时猿未断 回处水应穷 莫望零陵路 千峰万木中  

岁夜喜魏万成 郭夏雪中相寻  

刘长卿 

新年欲变柳 旧客共沾衣 岁夜犹难尽 乡春又独归  

寒灯映虚牖 暮雪掩闲扉 且莫乘船去 平生相访稀  

 

送蔡侍御赴上都  

刘长卿 

迟迟立驷马 久客恋潇湘 明日谁同路 新年独到乡  

孤烟向驿远 积雪去关长 秦地看春色 南枝不可忘  

